
 

  
 
 

ᑐᓴᕋᑦᓴᖅ 
 

ᑖᒃᓰᔭᖅᑕᐅᕙᑦᑐᑦ ᐊᓯᔾᔨᖅᑕᐅᓂᖏᑦ ᐊᒻᒪᓗ ᑮᓇᐅᔭᖅᑐᓗᐊᑦᑕᐃᓕᒪᓂᖅ 
ᒥᑭᓪᓕᕚᓪᓕᖅᑎᑦᓯᓯᒪᓂᐊᖅᑐᖅ ᐊᑭᓕᑦᓴᖏᓐᓂᒃ 

 
ᐃᖃᓗᐃᑦ, ᓄᓇᕗᑦ (ᓄᕕᐱᕆ 21, 2006) – ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᑕᐃᕕᑎ ᓯᒪᐃᓚᑦ ᐅᓪᓗᒥ 
ᐅᖃᐅᓯᖃᖅᑲᐅᔪᖅ ᓄᑖᓂᒃ ᖃᓄᐃᓕᒋᐊᕈᑎᐅᓂᐊᖅᑐᓂᒃ ᒥᑭᓪᓕᕚᓪᓕᖅᑕᐅᓯᒪᖁᓪᓗᒍ ᐊᑭᓕᑦᓴᖃᓕᕐᓂᖏᑦ ᐊᒻᒪᓗ 
ᓴᐳᔾᔭᐅᓯᒪᒍᓐᓇᖁᓪᓗᒋᑦ ᒐᕙᒪᒃᑯᑦ ᐱᓕᕆᐊᖏᑦ ᐊᒻᒪᓗ ᐱᔨᑦᓯᕋᐅᑎᖏᑦ. 
 

“ᑕᐃᒫᑦᓴᐃᓐᓇᖅ ᐃᓪᓗᒥᐅᖃᑎᒌᑦ ᑮᓇᐅᔭᖅᑐᓗᐊᕈᓐᓇᖏᒻᒪᑕ ᐱᑕᖃᙱᑎᓪᓗᒍ, ᒐᕙᒪᒃᑯᑦ ᑕᐃᒪᐃᒍᓐᓇᖏᑦᑐᑦ,” 
ᐅᖃᖅᓯᒪᔪᖅ ᓯᒪᐃᓚᑦ. “ᓇᓗᓇᐃᖅᑕᐅᓯᒪᖁᓪᓗᒍ ᐊᖑᒻᒪᑎᒍᓐᓇᕐᓂᕗᑦ ᐊᕕᑦᑐᖅᓯᒪᕕᑦᑎᓐᓂ ᐱᕈᖅᐸᓪᓕᐊᑎᓪᓗᒍ 
ᐱᔭᕆᐊᓖᑦ ᐊᒻᒪᓗ ᕿᒪᐅᒪᔭᐅᖁᓪᓗᒍ ᐊᖏᓂᖅᓴᓂᒃ ᐊᑭᓕᑦᓴᖃᓕᕐᓂᖅ ᓯᕗᓂᑦᓴᑎᓐᓂ, ᒫᓐᓇ ᐱᓕᕆᐊᖃᖅᑐᒍᑦ.” 
 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᐅᓂᒃᑲᐅᓯᖃᓚᐅᖅᑐᖅ ᒐᕙᒪᒃᑯᑦ ᑮᓇᐅᔭᐃᑦ ᐃᓯᖅᐸᓪᓕᐊᓯᒪᔪᖏᓐᓂᒃ 2006-07-ᒥ 
ᓂᕆᐅᒋᔭᐅᒋᐊᖏᓐᓂᒃ $5 ᒥᓕᐊᓐᓂᒃ ᐊᒥᓲᓂᖅᓴᐅᓂᐊᕐᖓᑕ ᓲᕐᓘᕈᑕᐅᓯᒪᔪᓂᒃ 2006 ᑮᓇᐅᔭᐃᑦ 
ᐊᑐᖅᑐᑦᓴᖏᓐᓂᒃ, ᑭᓯᐊᓂᓕ ᐋᖅᑭᒋᐊᖅᑕᐅᓯᒪᔪᑦ ᑮᓇᐅᔭᖅᑐᕈᑎᐅᓂᐊᖅᑐᑦ ᖃᑦᓯᐅᓱᕆᔭᐅᓂᖏᑦ 
ᐊᒥᓱᕐᖑᕆᐊᖅᓯᒪᔪᑦ $6.1 ᒥᓕᐊᓐᓂᒃ. ᑕᐃᒪᐃᒻᒪᑦ, ᐊᑭᓕᑦᓴᖃᓕᕐᓂᐊᖅᑐᑦ ᑕᕝᕙᓂ ᐊᕐᕌᒍᒥ ᓂᕆᐅᒋᔭᐅᓪᓗᑎᒃ 
$8.7 ᒥᓕᐊᓐᖑᓂᐊᕐᓂᖏᓐᓂᒃ, $1.1 ᒥᓕᐊᓐᓂᒃ ᐊᒥᓲᓂᖅᓴᐃᑦ ᐸᕐᓇᑕᐅᒋᐊᖓᓚᐅᖅᑐᓂᒃ. ᐅᑯᓂᐅᔪᒧᑦ 
ᓯᕗᓂᑦᓴᑎᓐᓂ ᖃᑦᓯᐅᓂᐊᖅᓱᕆᔭᐅᓂᖏᑦ ᐃᓱᒪᓇᖅᑐᑦ, ᒫᓐᓇᐅᔪᖅ ᐋᖅᑭᒋᐊᖅᑕᐅᖏᑉᐸᑕ, ᐊᑭᓕᑦᓴᖃᓕᕋᔭᕐᓂᖏᑦ 
ᐊᒥᓱᕐᖑᐸᓪᓕᐊᑐᐃᓐᓇᕐᓂᐊᖅᑐᑦ ᓯᕗᓂᑦᓴᑎᓐᓂ. 
 

ᐃᓚᖏᑦ ᐊᓯᔾᔨᖅᑕᐅᖃᓯᐅᑎᔪᑦ, ᐃᓘᓐᓇᑎᒃ ᒐᕙᒪᒃᑯᑦ ᐱᓕᕆᕕᖏᑦ ᓇᓗᓇᐃᖅᓯᒋᐊᓖᑦ ᐊᒻᒪᓗ ᓄᖅᑲᖅᑎᑦᓯᓗᑎᒃ 
ᐃᓘᓐᓇᖏᓐᓂᒃ ᒫᓐᓇᐅᔪᖅ ᐃᓐᓄᑦᑕᐅᓯᒪᙱᑦᑐᓂᒃ ᐃᖅᑲᓇᐃᔮᑦᓴᓂᒃ ᐊᑦᑐᐃᓂᕐᓗᔾᔮᖏᑉᐸᑦ 
ᐊᐅᓚᑕᐅᓂᕆᒋᐊᓕᖏᓐᓂᒃ ᐱᑕᖃᕆᐊᖃᓪᓚᕆᑦᑐᑦ ᐱᓕᕆᐊᓄᑦ ᐊᒻᒪᓗ ᐱᔨᑦᓯᕋᐅᑎᓄᑦ. 
 

ᐊᑐᓕᕐᓗᓂ ᐅᓐᓄᐊᒃᑯᑦ ᖁᓛᓂ ᑎᓯᐱᕆ 15, 2006 ᑖᒃᓰᔭᕈᑎᐅᕙᑦᑐᑦ ᓯᒡᒐᓕᐊᓄᑦ ᐊᒻᒪᓗ ᑐᐹᑭᓕᓐᓄᑦ 
ᐊᑭᑦᑐᕆᐊᕐᓂᐊᖅᑐᑦ. ᐊᓯᔾᔨᖅᑕᐅᒍᑎᖏᑦ ᓴᖅᑭᕈᑕᐅᓂᐊᖅᑐᑦ $2.5-ᓂᒃ $3 ᒥᓕᐊᓐᓄᑦ ᐊᕐᕌᒍᑕᒫᑦ ᒐᕙᒪᒃᑯᑦ 
ᑮᓇᐅᔭᖅᑖᕆᕙᑦᑕᖏᓐᓄᑦ. 
 

“ᐊᑭᑦᑐᖅᑎᑦᓯᖃᑦᑕᕐᓂᖏᑦ ᓯᒡᒐᓕᐊᖅᑐᓲᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᓇᓗᓇᐃᖅᑕᐅᓯᒪᑦᓯᐊᖅᑐᑦ 
ᖃᐅᔨᓴᕈᑎᐅᓯᒪᔪᓂ,” ᓯᒪᐃᓚᑦ ᐅᖃᖅᓯᒪᔪᖅ. “ᐊᒥᓱᐊᓘᓂᖏᓐᓄᑦ ᓯᒡᒐᓕᐊᖅᑐᐸᑦᑐᑦ ᓄᓇᕗᒻᒥᐅᑦ, 
ᑕᐸᐃᕐᓇᖏᒻᒪᕆᑦᑐᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᑭᓕᖅᓱᕆᐊᓖᑦ ᐊᑭᑦᑐᐸᓪᓕᐊᖃᑦᑕᕐᓂᖏᓐᓂᒃ ᐊᕐᕌᒍᑕᒫᑦ 
ᐊᒻᒪᓗ ᖃᓄᐃᓕᒋᐊᕈᑎᒋᒋᐊᖃᓕᖅᑕᕗᑦ ᓄᖅᑲᖓᑎᑦᓯᔫᒥᒐᓱᐊᕐᓗᑕ ᑐᐹᑭᓕᓐᓂᒃ ᐊᑐᖅᐸᑦᑐᓂᒃ.” 
 

ᓄᓇᕗᒻᒥ ᑮᓇᐅᔾᔭᑦᓵᕆᔭᐅᔪᓄᑦ ᑖᒃᓰᔭᕈᑎᐅᕙᑦᑐᑦ ᐊᑭᑦᑐᕆᐊᖅᑕᐅᓂᐊᖅᑐᖅ 1 ᐳᓴᓐᑎᒥᒃ 2 ᐳᓴᓐᑎᒧᑦ. ᑖᓐᓇ 
ᖃᓄᐃᓕᒋᐊᕈᑕᐅᓂᖓ ᖄᒃᑲᓐᓂᖓᒍᑦ ᑮᓇᐅᔭᓂᒃ ᐃᓯᖅᑎᑦᓯᒍᑎᐅᒃᑲᓐᓂᕐᓂᐊᖅᑐᖅ $5.3 ᒥᓕᐊᓐᓂᒃ. 
ᐅᑎᕐᕕᐅᒃᑲᓐᓂᕈᓐᓇᖁᓪᓗᒋᑦ ᑖᒃᓰᔭᖅᑎᑕᐅᓂᖏᓐᓄᑦ ᓄᓇᕗᒻᒥᐅᑕᐅᖏᓐᓇᓂᐊᖅᑐᑦ, ᐊᑭᖏᓐᓄᑦ ᐃᓅᓇᓱᐊᕐᓂᕐᒧᑦ 
ᐅᑎᖅᑐᑦᓴᐅᒍᓐᓇᖅᑐᑦ ᐊᖏᓪᓕᒋᐊᖅᑕᐅᓂᐊᖅᑐᑦ $750-ᒥᒃ $900-ᒧᑦ. 
 

ᑭᖑᓂᑦᑎᓐᓂ ᖃᓄᐃᓕᐅᕐᓂᐅᓯᒪᔪᑦ ᐃᓚᒋᓕᐅᑎᓯᒪᔪᖅ.  

ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᔪᓐᓇᖅᑕᐃᑦ: 

ᑯᕆᔅᑕᕗ ᓚᓛᓐ 
ᐊᓪᓚᕝᕕᖓᓂ ᒥᓂᔅᑕᐅᑉ ᑮᓇᐅᔭᓕᕆᔨᒃᑯᓐᓄᑦ  
(867) 975-5038  

